
Marsumer fan it jier 2018
Achte oanwêzigen, bêste minsken,

It is wer safier. Wy binne takaam oan de Marsumer fan it jier 2018!
Alle nammen fan de eardere Marsumers fan it jier steane op dizze houten boerden. Jan Venema hat se der foar ús ynsnien. De earste Marsumer fan it jier wie Maaike Smits, in markante doarpsfrou, dy’t dit jier by ús weirekke is. De lêste Marsumers fan it jier wiene “De Freonen”. 

Dêr tuskenyn in grut tal oare Marsumers dy’t meiholpen hawwe om de leefberens fan it doarp heech te hâlden. Sûnder dy minsken kinne we net. Hielendal no’t de lokale middenstân ek hieltiten fierder krimpt, binne foarsjennings lykas sportferienings en kulturele aktiviteiten hast ûnmisber wurden foar ús doarp. Unmisber om it gefoel fan mienskip en de mooglikheden ta moeting te bewaken. Gelokkich binne der yn Marsum altiten noch sokke minsken. Betink bygelyks mar ris wat der hjir it ôfrûne jier allegearre bard en organisearre is. Ien foarbyld dêrfan wolle wy der no efkes uthelje. En dat is de goeie gearwurking mei de voogden fan it Poptaslot. Sy hawwe it doarp finansjeel en organisatorysk goed ûndersteund. Dêrtroch koene der it hiele jier troch hiel moaie aktiviteiten plakfinne. De goeie gearwurking hat ús, it doarp en it Poptaslot, tichter by elkoar brocht. It smakket nei in passend ferfolch. In soart fan Legache. Dank derfoar. 

Mar no gau oer nei it offisjele part, want jûn wurdt foar de 26e kear de ûnderskieding Marsumer fan it jier útrikt.
Ik wol jim absolute oandacht freegje foar Jakoba Helbig. 
Proklamaasje troch Jakoba
Hjoed 31 desimber 2018 wurdt ûnder de Âldjiersoertinking

De fergulde strontbiezem as ûnderskieding foar 

MARSUMER FAN ‘T JIER

Útrikt oan Ida Bouma
Dizze ûnderskieding falt har ten diel troch har bysûndere fertsjinsten

foar Marsum yn ‘t algemien en har ynwenners yn ‘t bysûnder.

De kommisje Âldjiersoertinking.
Ja Ida, no stiest hjir fan ‘e jûn alwer yn ‘e skynwerpers! Dat hiest grif net tocht.

Justerjûn wiest hjir te oefenjen. Do heardest twa nûmmers van Clara en Piter. “No gean ik fuort, seidest. Ik wol my ek nog ferrasse litte”. No dêr hawwe dan direkt foar soarge.

Dizze kear hoechsto sels neat te sizzen. Ik doch it wurd en sil dy en alle oare oanwêzigen fertelle wêrom at de ûnderskieding dy dit jier takomt.
In part dêrfan hawwe de minsken al hearre kind doe’tsto earder dizze jûn de oertinking diest. Dat makke eins al hiel moai dúdlik hoesto yn it libben en benammen ek yn it doarpslibben stiest.

Mar om’t wy der fansels net op ta wolle dat de “Marsumers fan it jier” harren eigen ûnderbouwing skriuwe moatte, sil ik der noch in oanfulling op dwaan.

Do bist in echt Marsumer famke. Dochter fan Jehannes en Annie Bouma fan de Bitgumerdyk. As bern al faak op it keatsfjild te finen, dêr’t jim heit ek altiten warber wie foar KV Foarút. It koe hast net útbliuwe: do kaamst letter ek yn it bestjoer fan ‘e keatsferiening. Dat wie yn 2002. Ynearsten yn de funksje fan sekretaris. Dat diest mei oerjefte, sa hawwe wy heard. As betrouber bestjoerslid en fanút dyn wurk by de Fryslânbank bekend mei allerhanne jildsaken, naamst yn 2004 it ponghâlderskip oer van Jos van Wieren. Coby van Wieren kaam as skriuwster yn it bestjoer. Jim wisten doe noch net hoe’t jim jierrenlang yn dizze funksjes de driuwende krêften fan ‘e keatsklup wêze soene.
Sels doe’t er in hiele soad ferrin wie yn it bestjoer en de klup in pear kear op omfallen stie, bleaunen jim oerein. Do en Coby hawwe in bysûndere bân ûntwikkele en ik doar hast wol te sizzen dat dat mei de redding fan ús keatsferiening west hat.

Ida, do hast dy by KV Foarút mei allerhanne saken dwaande holden. Wy witte net wêr’tsto de tiid weihellest, mar neist dat de finânsjes en de lede-administraasje altiten dik ynoarder wiene, soargest do ek foar bygelyks de merkelisten, de PR, de ferlottings, de sponsorkontrakten, de krânsen en oare prizen, it fjild opromjen en fansels it oanwêzich wêzen by de partijen. En ek wiest eins altiten belutsen by in hiele soad spesjale projekten. We tinke bygeliks oan it organisearjen fan de prachtige van Wierensjûn yn 2017. En dat diest allegearre neist in drokke baan en op in gegeven momint ek noch in oplieding derby. Net foar neat bist erelid fan de kv Foarut en lid fan fertsjinste fan de KNKB.
Ien driuwfear hawwe wy lykwols wol boppe wetter krigen: we hawwe heard datsto grut belang hechtest oan de saneamde tredde helte. Nei ôfrin fan in fergadering of in keatspartij gongsto nea fuortdaliks nei hûs ta. O nee, de gesellichheid efternei is hielendal dyn ding. En dyn ferantwurdlikheidsgefoel gie safier datsto it útdwaan fan it ljocht dêr meastentiids ek ta rekkenest. 
Op it mêd fan geselligens kinst mei dy alle kanten út: do skoost like maklik oan by de sneinsploech fan it kafee -mei tweintigers en tritigers- as by de sneonsploech, mei de Marsumer âlderein om it sa mar te sizzen. Kinst it mei eltsenien goed fine. Dat is likegoed in weardefolle kwaliteit as frijwilliger. 

Mochtst sels ek graach keatse, al kaam dêr de lêste jierren net safolle mear fan. 
Om yn kondysje te bliuwen rinst faak hurd. De measte oanwêzigen hawwe dy grif wolris draven sjoen hjir earne yn ‘e buert. Dat draven hast sels in kear hielendal neaken dien: as streaker darteldest tegearre mei twa oare Marsumer froulju oer it keatsfjild.............. (ja in Marsum bart it allegearre) of hiene jim doe fan dy spesjale pakken oan?
Ek fan in oare hobby fan dy hawwe in soad Marsumers meigenietsje kind. Do wiest in baas tonielspylster. En fansels hast ek foar OKK in soad dien. Yn 1998 bist lid wurden van OKK, do hast trije of fjouwer stikken meispile en yn 2001 kaamst yn ‘t bestjoer. Do waardst sikretaris. Direkt in grutte klus, it 100 jierrich bestean. Do hast der hiel wat ferslagen fan makke. Ek dêr wiest oeral by. Ferlotting, ferkeap fan banketstaven, dekor fervje en allehanne oare saken. Do stiest bekend as in hurde serieuze wurker, ien dy’t alles krekt docht en dy’t har der net fanôf makket. Ek it sosjale aspekt wie foar dy belangryk. Natuerlik de neisit, mar ek yn de gearwurking hiest in ferbinende wurkwize. In jier as 15 hast yn it OKK bestjoer sitten. Dêrnei wer ta oan in nije útdaging.
Ofrûne jier hast formeel ôfskie nommen fan KV Foarút, mar dat liket oars as dat it is. Want al bist gjin bestjoerslid mear, do dochst gewoan noch de ponghâlderij en de lede-administraasje. Me dunkt, likegoed in bealch fol wurk.
Mar blykber ferfeeldest dy al gau neidat de oare drokte fan de keatsklup ferdwûn wie, want yntusken hast der alwer twa nije funksjes by: bist in jier of twa lid fan de merkekommisje én hast begjin dit jier sit nommen yn it bestjoer fan ús doarpshûs. 

Dit jier wie der yn it ramt fan kulturele haadstêd de grutte merke. Do moest en gongst fol oan ‘e bak. En ek dat diest mei in soad ynset en presisy. Altiten posityf, in trochsetter en rjochte op gearwurking. Alles safolle mooglik mei-inoar. 
In frou fol mei ideeën: it kafé kin wolris in Amsterdamske jûn of een Hollandse middag organisearje. Tidens in neisit krigest it idee om de Freonekeatsparty te organisearjen. Gjin dronkemanspraat, want it giet dan ek troch.  

Do nimst in soad taken op dy, de measten dêrfan binne de oare deis ek al utfierd, sa hearden we fan ús tipjowers. 
Ek hearden we datst in lústerjend ear hast, mar datst ek graach alles witte meist. “Hawwe jim ek nog nijs?”, fregest gauris yn ’t kafé.
Yn it doarpshûs hast ek drekt in tal taken nei dy talutsen en op dyn eigen wize foarm jûn. De plenning bygelyks ferrint no fia dy en Baukje. Jim binne it oansprekpunt foar de frijwilligersgroepen en jim regelje de aginda. Dat giet no safier as mooglik allegear digitaal. Do bist op syk nei wat better kin. En do komst mei foarstellen om it oars te dwaan. En as der by bepaalde aktiviteiten net genôch frijwillgers te krijen binne, giest sels like maklik achter de bar stean. Noch mear oeren draaie: it kin by dy allegearre. 
Eins binne wy mar ien (!) minpuntsje oer dy te witten kaam: do komst mar net út ‘e ried oer hoe‘tsto dyn hier hawwe wolst. Al jierren wolst it lang groeie litte en dat fertelst ek mei regelmaat, mar in wike letter hast alwer by de kapper west, want “koart is toch wol sa maklik”.

Nee Ida, sûnder gekheid: Al ús bronnen hawwe ús witte litten datsto in tige noflik, iepen, betrouber, kreatyf en helpfeardich persoan bist. En datst in perfeksjonist en in trochsetter bist. Datsto dy doarst te ferbinen. En datst dyn ôfspraken neikomst. Do bist goudeerlijk. Do stiest middenyn it doarp. Do straalst út dat Mienskip tige wichtich is foar dy. Do tinkst altiten oan hoe’tsto de ferbining en een win-win situaasje yn it doarp meitsje kinst. En boppedat in persoan dy’t in hiel soadtiid stekt yn ‘t doarpslibben. Grif noch folle mear dan wy hjir neamd hawwe. Wy hawwe respekt foar watsto allegear al foar it doarp dien hast en hoopje datsto dêr noch lang mei trochgean kinst en wolst.
Ida, en dêrom bisto foar ús de Marsumer fan it jier 2018. Lokwinske!
